ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022  ԹՎԱԿԱՆԻ
ՀՈՒԼԻՍԻ 21-Ի N1132-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

ՀՀ կառավարության որոշման նախագծի վերաբերյալ

ՀՀ կառավարության 21.07.2022թ․ N1132-Ա որոշման (այսուհետ՝ Որոշում) համաձայն՝ քաղաք Երևան, Կոմիտաս 29 հասցեում գտնվող անշարժ գույքը (այսուհետ նաև՝ Գույք) ներկայացվել է օտարման մրցույթով, որի հաղթող է ճանաչվել «Վի Առ Էյչ» ՍՊ ընկերությունը (այսուհետ՝ Ընկերություն կամ Գնորդ)։
Որոշման 8-րդ կետի 3)-րդ ենթակետով Կոմիտեի նախագահին հանձնարարվել է մրցույթի հաղթողի կողմից գույքի վաճառքի գումարի, որը Որոշման 7-րդ կետի 5-րդ ենթակետի և Գույքի՝ մրցույթով օտարման արդյունքների ամփոփման 06.10.2022 թվականի թիվ 2 արձանագրության համաձայն կազմում է 441 600 000 ՀՀ դրամ, «Կոմետա» բաց բաժնետիրական ընկերությանը փոխանցման ենթակա գումարի, որը Որոշման 10-րդ կետի 1)-ին ենթակետի բ. պարբերության համաձայն կազմում է 47 000 000 ՀՀ դրամ, ինչպես նաև օտարվող գույքի արժեքի որոշման համար նախատեսված 432 129.6 դրամ (ներառյալ ավելացված արժեքի հարկը) արժեքի վճարումից հետո (արդյունքում՝ 489 032 130 ՀՀ դրամ, որը վճարված է 25.10.2022թ. դրությամբ) մեկամսյա ժամկետում Գնորդի հետ կնքել գրավի և օտարման պայմանագիր։
Որոշման 8-րդ կետի 3)-րդ ենթակետի պահանջից և գումարի վճարման  փաստի առկայության պայմաններում մինչև 25.11.2022 թվականը Կոմիտեի և Ընկերության միջև պետք է կնքվեր հիշյալ պայմանագիրը, սակայն նախքան պայմանագիր կնքելը Գույքի մրցույթի մյուս մասնակցի կողմից դատական հայց է ներկայացվել դատարան։ Դատարանի թիվ ԵԴ/54054/02/22 քաղաքացիական գործով կայացված որոշմամբ վարույթ է ընդունվել «Հայլեվել» ՍՊԸ-ի (այսուհետ՝ Հայցվոր) հայցն ընդդեմ Կոմիտեի և Ընկերության` Կոմիտեին ամրացված քաղաք Երևան, Արաբկիր համայնք, Կոմիտասի պողոտա 29 հասցեում գտնվող 5051,8 քառ․ մետր մակերեսով շենք–շինությունները, ինչպես նաև դրանց զբաղեցրած, օգտագործման և սպասարկման համար հատկացված 0․42 հեկտար մակերեսով  հողամասի մրցույթն անվավեր ճանաչելու, որպես հետևանք՝ մրցույթով օտարման արդյունքների ամփոփման 06.10.2022թ․ №2 արձանագրությունը «Հայլեվել» ՍՊԸ-ի հայտը մերժելու և մրցույթի մասնակցի կարգավիճակ չտալու, ինչպես նաև Ընկերությանը հաղթող ճանաչելու մասով անվավեր ճանաչելու և «Հայլեվել» ՍՊԸ-ին նշված  մրցույթի հաղթող ճանաչելու պահանջի մասին։ Սույն դատական գործի շրջանակում հայցվորի կողմից ներկայացված միջնորդության հիմքով դատարանը, բավարարելով հայցվորի միջնորդությունը, 21.10.2022թ․ որոշմամբ կիրառել է հայցի ապահովում, որով արգելվել է Կոմիտեին և Գնորդին Գույքի մրցույթով օտարման արդյունքի ամփոփման արձանագրությունից բխող ցանկացած գործողություն՝ այդ թվում նաև արգելել Գնորդին կատարել Գույքի տնօրինման, տիրապետման և օգտագործման ցանկացած գործողություն։ Նշված որոշումը բողոքարկման ենթակա չի եղել։ Այնուհետև միջոցներ են ձեռնարկվել տվյալ գործով հակընդդեմ ապահովում կիրառելու համար, սակայն դատարանի կողմից համապատասխան միջնորդությունը մերժվել է։
Դատարանի 29․05․2023թ․ վճռով հայցն ամբողջ ծավալով մերժվել է։ Դատարանը վճռել է նաև իր իսկ որոշմամբ կիրառված հայցի ապահովման միջոցը  պահպանել մինչև սույն վճռի օրինական ուժի մեջ մտնելը և այդ պահից դադարեցնել։ Այնուհետև Հայցվորը Վճռի դեմ ներկայացրել է վերաքննիչ բողոք, որը ՀՀ վերաքննիչ քաղաքացիական դատարանի 06․10․2023թ․ որոշմամբ մերժվել է՝ վճիռը թողնելով անփոփոխ։ Հայցվորը ՀՀ վերաքննիչ քաղաքացիական դատարանի հիշյալ որոշման դեմ ներկայացրել է վճռաբեկ բողոք, որի վարույթ ընդունելը ՀՀ վճռաբեկ դատարանի  21․02․2024թ․ի որոշմամբ մերժվել է։ Ստորադաս դատարանի վճիռը մնացել է անփոփոխ և մտել է օրինական ուժի մեջ։
Այսպիսով, պայմանագրի կնքման համար Որոշմամբ նախատեսված ժամկետը բաց է թողնվել առկա խոչընդոտի՝ հարուցված դատական գործի և դրա շրջանակում հայցի ապահովում կիրառված լինելու պայմաններում։ 
Հաշվի առնելով վերոնշյալը, ինչպես նաև այն, որ Որոշման 8-րդ կետի 3-րդ ենթակետով Կոմիտեի նախագահին հանձնարարավել է մրցույթի հաղթողի կողմից սահմանված վճարումներն իրականացնելուց հետո (Գնորդի կողմից իրականացվել է 25.10.2022թ.) մեկամսյա ժամկետում վերջինիս հետ կնքել գույքի օտարման և գրավի պայմանագիր (առավելագույն ժամկետ՝ 25.11.2022թ.), իսկ Գնորդի կողմից հաջորդ վճարումը սահմանված է ոչ ուշ, քան 01.09.2023թ. (միջանկալ ժամկետ 10 ամիս), ուստի ներկայացված նախագծով առաջարկվում է ՀՀ կառավարության 2022 թվականի հուլիսի 21-ի «Անալիտիկ» փակ բաժնետիրական ընկերության կանոնադրական կապիտալը նվազեցնելու, գույք օտարելու և անհատույց օգտագործման իրավունքով գույք տրամադրելու մասին» N1132-Ա որոշման (այսուհետ՝ որոշում) մեջ կատարել փոփոխություններ՝ երկարաձգելով որոշման 7-րդ կետի 5)-րդ ենթակետի բ․, գ․, դ․ և ե․ պարբերություններով սահմանված վճարման ենթակա վերջնաժամկետները, որի հաշվարկման հիմքում դրվել է որոշման տրամաբանությունը՝ պայմանագրի կնքումից (որը հաշվարկվում է նախագիծն ուժի մեջ մտնելուց սկսած մեկ ամիս) սկսած 10 ամիս։ Նախագծով նախատեսվում է նաև սահմանել պայմանագիր կնքելու նոր ժամկետ։ 
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Առաջարկվող նախագծի ընդունման արդյունքում հնարավորություն կստեղծվի, գնորդի հետ կնքել դեռևս 2022 թվականին օտարված գույքի պայմանագիր և շարունակել ՀՀ կառավարության 21.07.2022 թվականի  N 1132-Ա որոշման կատարման պահանջը, ուստի Նախագծի ընդունումը բխում է ՀՀ կառավարության 2021-2026թթ. ծրագրի պահանջներից։
«Հայաստանի Հանրապետության կառավարության 2023  թվականի հուլիսի 21-ի N1132-Ա որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման արդյունքում նախատեսվում է Հայաստանի Հանրապետության պետական բյուջե ապահովել դրամական մուտքեր։

